
INFORME SOBRE O PROXECTO DE DECRETO POLO QUE SE REGULA A FORMACIÓN E

AS  CONDICIÓNS  ESIXIBLES  PARA O  DESEMPEÑO  DA FUNCIÓNS  DE  PREVENCIÓN  E

SOCORRISMO NOS ESPAZOS ACUÁTICOS NATURAIS E INSTALACIÓNS ACUÁTICAS NA

COMUNIDADE AUTÓNOMA DE GALICIA

Esta Secretaría Xeral Técnica, de conformidade co establecido no artigo 43.2 da Lei 16/2010, do

17 de decembro,  de organización e funcionamento da Administración xeral  e o sector público

autonómico de Galicia, e logo de examinar o “Proxecto de Decreto polo que se regula a formación

e as condicións esixibles para o desempeño da funcións de prevención e socorrismo nos espazos

acuáticos  naturais  e  instalacións  acuáticas  na  Comunidade  autónoma  de  Galicia”,  emite  o

seguinte,

INFORME

1. Marco normativo e competencial

O artigo 25.2 da Lei 7/1985, do 2 de abril, reguladora das bases do réxime local, e o artigo 80 da

Lei 5/1997, do 22 de xullo, de Administración local de Galicia, nas súas alíneas a) e h), atribúen

aos municipios competencias para garantir a seguranza nos lugares públicos –entre os cales se

encontran as praias– e a protección da salubridade pública, nos termos que determine a lexisla-

ción estatal e autonómica. Estas atribucións competenciais deben ser consideradas á luz do dis-

posto no artigo 2, alíneas a) e b) da Lei 22/1988, do 28 de xullo, de costas, artigo depositario dos

fins que debe perseguir a Administración pública na súa actuación sobre o dominio marítimo-te-

rrestre. Estes fins son, entre outros, determinar o dominio marítimo-terrestre e asegurar a súa inte-

gridade e axeitada conservación, adoptando, se é o caso, as medidas de protección e restaura-

ción necesarias, así como garantir o uso público do mar, da súa ribeira e do resto do dominio

público marítimo-terrestre, sen máis excepcións que as derivadas de razóns de interese público

debidamente xustificadas. Así mesmo, a alínea d) do artigo 115 da Lei 22/1988, do 28 de xullo, de

costas, establece que as competencias municipais, nos termos previstos pola lexislación que diten

as comunidades autónomas, poderán abranguer vixiar a observancia das normas e instrucións di-

tadas pola Administración do Estado sobre salvamento e seguranza das vidas humanas.

En materia de sanidade a Lei 14/1986, do 25 de abril, xeral de Sanidade, o seu artigo 24 prescribe

que as actividades públicas e privadas que, directa ou indirectamente, poidan ter consecuencias

negativas para a saúde, serán sometidas polos órganos competentes a limitacións preventivas de

carácter administrativo, de acordo coa normativa básica do Estado, pola outra banda, o artigo

34.14 da Lei 8/2008, de saúde de Galicia, do 10 de xullo, establece que as autoridades sanitarias

competentes poderán realizar calquera intervención pública conducente a establecer normativa-

mente os requisitos e condicións que, desde o punto de vista sanitario, reúnen todos os centros,

actividades e bens que poidan supoñer un risco para a saúde, así como vixiar, controlar e inspec-

cionar, da forma establecida nas correspondentes normas, o seu cumprimento.

O artigo 1 da Lei 5/2007, de 7 de maio, de emerxencias de Galicia, regula o sistema integrado de

protección civil e emerxencias en Galicia, dirixido adoptar medidas preventivas que eviten situa-

cións de risco, o actuar en caso de risco ordinario e a protexer a integridade das persoas e os

bens de titularidade pública o privada, considerando a protección civil un servizo público esencial,

prescribindo no seu punto 4 que la citada lei é de aplicación en todo o territorio de Galicia e para

todas as situacións de emerxencia, así mesmo, o seu artigo 2 engade tamén que as administra-

cións públicas de Galicia, en cumprimento dos fins da presente lei e no ámbito das súas respecti-

vas competencias, garanten a existencia dun sistema integrado de protección civil e emerxencias,

baseado nos principios de coordinación promovendo a asistencia e socorro mutuos.

O Decreto 104/2012, do 16 de marzo, polo que se fixa a formación mínima dos socorristas acuáti-

cos e se crea e regula o rexistro profesional de socorristas acuáticos de Galicia constituíu unha

primeira regulación completa para a habilitación da profesión na Comunidade Autónoma.

A formación mínima para o acceso ao rexistro, constituíu e constitúe a referencia máis importante,

dado que vén supoñer o establecemento duns novos altos estándares de calidade e capacitación

para o desenvolvemento da profesión en Galicia, ao esixir estar en posesión da cualificación pro-

fesional de socorrismo en instalacións acuáticas, e/ou da cualificación profesional de socorrismo

en espazos acuáticos naturais, dependendo do ámbito en que vaian desenvolver a súa actividade.

A consecución dos devanditos altos estándares de calidade e capacitación para o desenvolve-

mento da profesión en Galicia, non está constituída só polo certificado de profesionalidade, senón

que se ampliou mediante a implantación doutras vías, como a esixencia para o acceso ao rexistro

do título de técnico deportivo en salvamento e socorrismo ou do título de técnico deportivo superi-

or en salvamento e socorrismo, ou ben da acreditación de superar as catro unidades de compe-

tencia da cualificación profesional de socorrismo en instalacións acuáticas e/ou espazos naturais.

2. Necesidade e oportunidade

Durante os primeiros anos de vixencia do actual Decreto, púxose de manifesto a necesidade de

introducir determinadas modificacións, cambios que se realizaron a través da entrada en vigor do

Decreto 35/2017, do 30 de marzo, polo que se modifica o Decreto 104/2012, do 16 de marzo, polo

que se fixa a formación mínima dos socorristas acuáticos e créase e regula o Rexistro Profesional

de Persoal Socorrista de Galicia. Ditas variacións ían dirixidas á consecución dos seguintes ob-

xectivos:

Por unha banda, manter o alto nivel de esixencia para a prestación dos servizos de cualificación e

calidade á cidadanía usuaria, mantendo o certificado de profesionalidade como eixo central, ade-

mais das outras titulacións ou acreditacións.

Doutra, incorpórase mediante unha ordenada formación de adaptación á profesión aos licenciados

e licenciadas ou graduados e graduadas en ciencias da actividade física e o deporte e aos técni-

cos e técnicas superiores en animación de actividades físicas e deportivas. A incorporación de

materias específicas de socorrismo nas guías docentes do Grao en Ciencias da Actividade Física

e o Deporte das facultades de universidades galegas, así como a incorporación dos cursos de

adaptación de 270 e 265 horas segundo sexa para espazos acuáticos naturais ou instalacións

acuáticas, conformarán profesionais cun alta cualificación para prestar un servizo de alta calidade.

Transcorridos catro anos da entrada en vigor do Decreto 35/2017, do 30 de marzo, é indubidable

que os cursos de adaptación previstos no devandito regulamento son unha das vías de entrada á

profesión máis utilizadas, por canto é unha vía de acceso que reduce custos tanto económicos

como temporais ás persoas interesadas, e todo iso, sen reducir en ningún momento os estándares

de calidade e capacitación inspiradores do Decreto 104/2012, do 16 de marzo.

Ademais, con posterioridade á entrada en vigor do Decreto 35/2017, do 30 de marzo, o Ministerio

de Educación,  Cultura e Deporte,  aproba dúas normas  regulamentarias coa consideración de

normativa básica ao amparo das competencias que atribúe ao Estado o artigo 149.1.1.ª e 30.ª da

Constitución. Tendo  en  conta  esta  nova  regulación,  sería  obrigatorio  modificar  o  Decreto

104/2012,  do  16  de  marzo,  adaptándoo  ás  disposicións  xerais  anteriormente  citadas,  e  en

especial,  por  canto  como normativa  básica,  establecen  que  os  módulos  profesionais  que  os

conforman inclúen os contidos que forman parte dos programas para a formación de socorristas

en instalacións acuáticas e cuxo exercicio está regulado nas diferentes Comunidades Autónomas.

3



3. Estrutura e contido 

O presente proxecto de decreto consta de 29 artigos.

Así mesmo conta con dúas disposicións adicionais, a primeira recolle a posibilidade da realización

de procesos selectivos unitarios e a segunda referida ao órgano competente para a aprobación e

actualización dos modelos normalizados aplicables na tramitación dos procedementos regulados

neste Decreto. Consta tamén dunha disposición transitoria que regula un período de prórroga,

unha disposición derrogatoria e dúas disposicións finais relativas ao desenvolvemento normativo e

á entrada en vigor da norma, respectivamente.

4.Tramitación

Polo que respecta á instrución na elaboración do proxecto normativo, esta debe acomodarse ao

procedemento legal e ás prescricións contidas nos artigos 40 a 44 da Lei  16/2010, do 17 de

decembro,  de  organización  e  funcionamento  da  Administración  xeral  e  do  sector  público

autonómico de Galicia (LOFAXGA).

Consta o acordo previo de inicio do procedemento de elaboración da dita disposición asinado pola

persoa titular da Vicepresidencia primeira e Consellería de Presidencia, Xustiza e Turismo (art.

41.1 da LOFAXGA).

Iniciado  o  procedemento  e  con  carácter  previo  á  elaboración  do  anteproxecto  de  Decreto,

substanciouse unha consulta pública a través do Portal de Transparencia e Goberno Aberto, da

que queda constancia no certificado expedido pola Axencia para a Modernización Tecnolóxica de

Galicia ( artigo 41.2 da Lei 16/2010, do 17 de decembro e 133 da lei 39/2015, do 1 de outubro do

procedemento administrativo común das administracións públicas).

Así  mesmo,  a  Academia  Galega  de  Seguridade  Pública,  centro  directivo  impulsor  remitiu  ao

Servizo Técnico Xurídico o borrador da disposición acompañado dos seguintes documentos:

-  Unha memoria xustificativa (artigo 41.3 a) da LOFAXGA)

-  Unha memoria económica (artigo 41.3 b)  da LOFAXGA)

4



-  Unha táboa de vixencias (artigo 41.3.d da LOFAXGA)

Unha  vez  recibida  a  documentación  e,  logo  do  seu  estudo,  o  Servizo  Técnico-  Xurídico  da

Subdirección  Xeral  de  Réxime  Xurídico,  elaborou  o  preceptivo  informe  (  artigo  41.3  c)  da

LOFAXGA)

Seguidamente,  o  Servizo  Técnico-Xurídico  obtivo  a  aprobación  inicial  do  anteproxecto  como

proxecto pola persoa titular da Vicepresidencia primeira e Consellería de Presidencia, Xustiza e

Turismo (artigo 41.4 da LOFAXGA).

Unha vez aprobada inicialmente a disposición como proxecto, esta publicouse na páxina web da

Consellería, na relación dos procedementos de elaboración de disposicións administrativas de

carácter xeral que estean en curso, indicando o seu obxecto e estado de tramitación, así como a

posibilidade que teñen as persoas de remitir  suxestións e a forma de facelo (artigo 9 da Lei

1/2016, do 18 de xaneiro, de transparencia e bo goberno e artigo 41.5 da Lei 16/2010, do 17 de

decembro).

Posteriormente  o  Servizo  Técnico-Xurídico  solicitou  os  informes  dos  órganos  e  unidades

administrativas que debían pronunciarse sobre o texto do proxecto.

Así mesmo  o órgano tramitador, o Servizo Técnico Xurídico, someteu o proxecto á audiencia da

Presidencia e do resto de Consellerías da Xunta de Galicia así como ás persoas e entidades

indicadas pola Academia Galega de Seguridade.

Consta no expediente o informe da AGASP sobre as alegacións formuladas durante os trámites

de   audiencia  e  exposición  pública,  téndose  presentado  alegacións  por:  Federación  de

Salvamento  e  Socorrismo  de  Galicia,  José  Palacios,  Roberto  Barcala,  Cruz  Vermella,  CIG-

Servizos, UGT e a FEGAMP .

Por parte da administración xeral presentaron alegacións a Consellería de Cultura e a Presidencia

da Xunta de Galicia, a través da AMTEGA e a Secretaría Xeral para o Deporte. A consellería de

Emprego  e  Igualdade  indicou  expresamente  que  non  presentaba  alegacións  ao  proxecto  de

decreto.

De conformidade co disposto no artigo 42 da Lei 16/2010, do 17 de decembro, foi preciso solicitar

informe económico-financeiro á Dirección Xeral de Planificación e Orzamentos.

Ao tratarse dunha disposición administrativa de carácter xeral que puidera ter repercusións en

cuestións de xénero ao abeiro do disposto no artigo 8 do Decreto lexislativo 2/2015, do 12 de

febreiro, polo que se aproba o texto refundido das disposicións legais da Comunidade Autónoma

de Galicia en materia de igualdade, e do artigo 42.2 da Lei 16/2010, do 17 de decembro, resultou

preciso requirir informe sobre o seu impacto de xénero.

Así mesmo, solicitouse o informe da Dirección Xeral de Avaliación e Reforma  Administrativa.

Ademais, en aplicación do disposto no artigo 42.9 da LOFAXGA, foi necesario solicitar informe de

impacto demográfico ao órgano de dirección competente en materia de dinamización demográfica.

O 9 de abril,  a Dirección Xeral de Avaliación e Reforma Administrativa informa que non procede o

seu informe, xa que se entende substituído polo informe tecnolóxico e funcional ao que se refire o

artigo 6 da Lei 14/2013, do 26 de decembro. Tal informe é emitido con data 18 de maio de 2021

conxuntamente pola Dirección Xeral de Avaliación e Reforma Administrativa e a Axencia para a

modernización tecnolóxica de Galicia. 

A Dirección Xeral de Familia, Infancia e Dinamización Demográfica informa o 9 de abril de 2021

que non hai obxeccións dende o punto de vista do impulso demográfico.

O 12 de abril de 2021 achega o seu informe a Secretaría Xeral da Igualdade indicando que o

proxecto de decreto non presenta unha colisión directa coa normativa en materia de igualdade por

razón de xénero.

A Dirección xeral de Planificación e Orzamentos emitiu o seu informe favorable o 3 de maio de

2021. 

Á vista das alegacións e dos informes recibidos, o 6 de maio de 2021, a AGASP emite un informe

no que resolve aceptar as alegacións que considera pertinentes, modificando, en consecuencia, o

texto e rexeitando motivadamente as que non proceden.

Finalizada a fase de documentación e consulta recollida previamente, o proxecto someteuse a

informe da Asesoría Xurídica Xeral, que se pronunciou sobre cuestións de legalidade e técnica

normativa, segundo o disposto no artigo 43.1 da  LOFAXGA, emitindo o seu informe favorable o

23 de xullo de 2021.

Co fin de adecuarse ao informe da Asesoría Xurídica, a AGASP remite:

- Memoria de adaptación ao informe da Asesoría Xurídica Xeral

-Texto definitivo do proxecto

- Táboa de vixencias

5. Legalidade

En cumprimento do disposto no artigo 12 da Lei 3/2014, do 24 de abril, do Consello Consultivo de

Galicia e de conformidade co artigo 43.2 da Lei 16/2010, do 17 de decembro, de organización e

funcionamento da Administración xeral  e do sector  público autonómico de Galicia,  o proxecto

someterase a ditame do Consello Consultivo de Galicia previo á súa aprobación definitiva pola

persoa titular da consellería impulsora do procedemento.

Finalmente,  obterase  a  aprobación  definitiva  do  proxecto  por  parte  da  persoa  titular  da

Vicepresidencia primeira e Consellería de Presidencia, Xustiza e Turismo ao abeiro do artigo 43.3

da LOFAXGA.

Seguidamente, o proxecto someterase á Comisión de Secretarios Xerais previa á súa aprobación

polo Consello da Xunta de Galicia, de conformidade co dito artigo 43 da LOFAXGA.

De acordo co indicado considérase que o proxecto de “Proxecto de Decreto polo que se regula a

formación e as condicións esixibles para o desempeño da funcións de prevención e socorrismo

nos espazos acuáticos naturais e instalacións acuáticas na Comunidade autónoma de Galicia”,

reúne  as  condicións  esenciais  para  a  súa  aplicación  e  efectividade  polo  que  se  informa

favorablemente o mesmo.

A persoa  titular  da Secretaria  Xeral  Técnica,  logo de ver  a  proposta  do Xefe  de Servizo  da

Subdirección Xeral de Réxime Xurídico da Vicepresidencia primeira e Consellería Presidencia,

Xustiza e Turismo, considera que o proxecto de decreto sometido a informe se axusta á legalidade

vixente, polo que o informa favorablemente (artigo 43.2 da Lei 16/2010, de 17 de decembro).

Santiago de Compostela, 17 de agosto de 2021

P.S. A Vicesecretaria Xeral

 (Artigo 10.1.a) Decreto 214/2020, do 3 de decembro. DOG núm. 253 do 17 de decembro)

